
Ұлтымыздың алтын бесігі
Халқымыздың алтай мен атырауға, арқа мен алатауға дейін созылып жатқан, ұшқан құстың қанатын, жүгірген аңның тұяғын талдыратын кең-байтақ даласының әр пүшпағы қасиетті саналады. Өйткені, онда “мың өліп, мың тірілген” қазақтың өткені мен бүгінінен сыр шертетін телегей-теңіз тарих бүгіп жатыр. Бүгін біз ұлтымыздың алтын бесігіне баланатын ұлытау туралы сөз қозғамақпыз.
Кез келген мемлекеттің тарихына көз жүгіртсек, әр елдің қаншама жылдар, нешеме ғасырлар өтсе де рухани жұтаңдықтан аман сақтап келе жатқан улттық, төл қалқандары болады. Сол сияқты небір асыл тулғаларымыз бен ардақты азаматтарымыз мәңгілік орын тепкен  Ұлытау да - иісі қа зақтың тұтастығы мен татулығының алтын діңгегі. Қазақстан Республикасының Туңғыш Президенті Нұрсултан Назарбаев 1993 жылы осы өлкеге арнайы ат басын тіреп, қазақтың небір жақсылары мен жайсаңдарын құндақтаған Ұлытау туралы: “Біздің Ұлытауымыз бен Ордабасымыз досымызға да, дұшпанымызға да ұялмай көрсетер айбарымыз, ардағымыз, асылымыз болуға тиісті. Ұлытау - өте қасиетті жер. ¥лы- тау деп аталуының өзінің тарихи мәні бар... Әулиебұлақтың жағасы қандай көркем. Мына тұрған қайыңдар. Мынау жер сонау Жошы ханныңда, Алаша ханның да, Тоқтамыстың да, Едіге батырдың да - бәрінің көзін көрген шығар. Мінекей, дүние деген осылай ылғи тұра береді. Заман өтеді, уақыт алға жылжиды. Ұрпақтар бірінің жолын бірі жалғайды. Бірақ ата-бабамыздың жері осылай керемет болып қала береді. Осындай әулиелі жерден қуат алған халқымыз ата-бабалар жолымен жүреді деп санаймын. Ол жол-сара жол, “Мәңгілік Елдің" жолы!" - деп әсерлі сөз сабақтаған болатын. Үстіміздегі жылы еліміздің жаңа Президенті болып сайланған  Қасым-Жомарт Тоқаев та осынау киелі мекенге арнайы ба- рып, “Ұлытау ұлтымыздың - алтын бесігі деп дәріптеген еді.
Жүрегінде.ән бойында“Мен- қазақпын” деген ұлы сезім тулаған әр адам өз ұлтының өткенін, бабалардың ізі қалған киелі орындардың тарихын жіті білуі тиіс. Қазаққа қорған болған  Ұлытаудың тарихы өте тереңде жатыр. 1224-1225 жылдары  Ұлытау жұрты Жошыны Кеңгірдің Сарайлы сағасына қоныстандырып, өздеріне хан көтереді. Ұлытау өңіріне сүйсіне қараған Жошы сол сәтте: “Жалпақ әлемді шарласаң - мұндай жанға жайлы жер, таза ауа, дәмді су, кең шүйгін жайылымды іздесең, сірә, таппассың", - депті (Джузджани “Табакат-и Насири", История Казахстана в персидских источниках.Том IV. 40 б.).
Ұлытау туралы түрлі заманда ғумыр кешкен ақын-жазушылардан, ғулама ойшылдардан қалған аңыз-әңгімелерді айтпағанда, бүгінге жетіп отырған жазба деректемелер б.з.б. 3,5 мыңжылдықтар шамасына деп келеді. Әбілғазы баһадүр өзінің “Түрік шежіресі" еңбегінде Оғыз ханның атақонысы Сарыарқа деп көрсеткен. Ал “Джами ат-тауарих" жыл- намасының авторы Рашид-аддин өз еңбегінде: “Оғыз қаған Иран, Тұран, Сирия, Египет, Кіші Азия елдерін жаулап алған соң өзінің атажұрты Ортағ, Кертағ өлкесіне келіп тұрақтады", - деп мәлімдейді (Рашид-ад-дин. Сборник летописи. Том I. 86 б.). Осындағы  Ортағ - Ортау, Кертағ - Ұлытау болса керек. Міне, осы жерде Оғыз қаған ұрпағы 24 руға жіктеліп, ұлан-ғайыр елге айналды. Оғыздың мұрагері Күн хан тұсында руларға таңба үлестіріліп, көшпелі елдің айқын бір белгісі алғаш көрініс тапты. Әбілғазы баһадүр өз еңбегі туралы: “Инал хан заманынан осы еңбек жазылғанға дейінгі айтқанымыз-ақиқат, жаңсақтық жоқ. Ал бірақ  Оғыз ханның немересі Кузы-Иавы хан мен Инал хан арасында қанша уақыт өткенін анықтай алмаймыз. Демек, ол кезең туралы мейлінше аз сөйлеген жөн. Көп сөйлесек, өтірік жамалады. Бұл аралық төрт мың жылмен өлшенуі мүмкін", - дейді. Осынау жазба деректемелерді ой сарабынан өткізген орыс ғалымы А.Н.Кононов: “Оғыз хан пайғамбарға дейін төрт мың жыл бұрын жасаған" деген тұжырымды көлденең тартады  (Кононов А.Н. Родословная түркмен... 55, 71 бб.). Осы тарихи деректемелерге қарап Ұлытау жерінің түрлі тарихи оқиғаларды басынан кешіргенін аңғаруға болады.
Ұлытауда ертеде хан ордасы болғанын барлық тарихи дерек көздері растайды. Оның аумағындағы Хан ордасында тігілген үй орындары әлі күнге дейін сақталған. Қазақ хандарын  Ұлытауда ақ киізге орап, Хан ордасында хан көтеретін дәстүр болған. Хан ор- дасы  Ұлытау маңындағы Аман- келді ауылы орталығынан жеті шақырым жазық жерде орналасқан. Қазақ хандарының бәрі де жазда осы Ордада болып, ел басқару жұмыстарын атқарған.
Ұлытауда  Алаша хан,  Жошы, Домбауыл кесенелері бар, Алтын Орданың ханы Тоқтамыс, ұлы қолбасшы, әмір Едіге де осында жер қойнауына берілген. Тарихи дерек жазылған тас қойылған “Алтын шоқы" биігі Ұлытаудың батысында 50 шақырым жерде. 1391 жылы  Ақсақ Темір тас тақтаға осы жерде болғаны туралы  жазба қалдырған.
Бұл жердің қасиетін одан сайын арттырған тарихи оқиға  Ұлытау шайқасы десек, қателесе қоймаймыз. Ол - 1505-1510 жылдар аралығында Қазақ хандығы мен Мауереннахрдағы шибанилық әулет әскерлерінің арасындағы шайқастардың бірі және соңғысы. Соғыс 1510 жылы қыс айларында Ұлытауда Қасым хан басқарған қазақ әскері мен Мауереннахрдағы шибанилық әулеттіңнегізін  салушы, Әбілқайыр ханның немересі Мухаммед Шайбани хан әскерінің арасында өтеді. Шайбани хан үшін шайқастың мақсаты Қазақ хандығын толығымен бағындыру болды. Қасым ханның қолданған әскери әдіс-тәсілі арқасында жау әскері тасталқан болып жеңіледі. Осы шайқастан кейін  Қасым хан бүкіл қазақтың билеушісіне айналып. оның он жылға созылған хандықты басқару кезеңі басталады. Қазақ хандығы сол ғасырда өзінің ең шырқау шегіне көтеріледі. Ал Мухаммед Шайбани ханның осы жеңілістен кейін жолы болмай, сол жылдың аяғында Мерв қаласы түбінде қаза табады. 1510 жылғы  Ұлытау шайқасындағы жеңісті тарихымыздағы ең жарқын беттердің бірідеп санаймыз.
Өзгені айтпағанда, қазақ елінің жоңғарға қарсы Қарақум, Бұланты, Шубартеңіз, Аңырақай соғыстары  Ұлытауда дайындалып, жауға аттаныстардың  баршасы осы Ұлытау топырағынан  басталды. Ең соңғы Абылай сұлтан бастаған ұлы шайқасқа дайындық та осы  Ұлытау жерінде жасалғанын жас ұрпақтың көбі біле бермейді.
Шыны керек, біз тілге тиек етіп отырған тарихи деректер қазақ даласын қанға бөктірген қызыл империяның тұсында бұрмаланып келді. Қазіргі арамызда жүрген аға ұрпақ өкілдерінің дені соған имандай сеніп, оған балаларын да ұйытып өсіргені рас. Кеңес дәуірінің әдебиеті де. мәдениеті де, өнері де таптық көзқарасты күштеп таңып, адамдарды бірдей, біркелкі ойлануға мәжбүрледі. Тек бертінде, әсіресе, еліміз тәуелсіздігін алған кезден бастап, өткенімізді түгендеп, саралап, жинай бастадық. Тарихқа жаңаша көзқарас енді ғана қалыптасып келеді.
Ұлытау - тарих шежіресінің қоймасы, әр тасы, әр төбесіне тіл бітсе, төуелсіздік үшін күрескен бабалардың өршіл рухын көз алдыңа әкеліп, қиялыңды шарықтатады. “Ұлытауға бардың ба, ұлар қусты көрдің бе?" - деп жырлаған бабаларымыз осы өлкенің қазақ баласының бір айналып соғар киелі мекені болатынын дәттегендей.

